
尹至
惟尹自夏徂亳，（上夕下录）至在湯。

湯曰：“格！汝其有吉志？”

尹曰：“后！我來，越今恂恂。余美其有夏衆不吉，好其有后厥志其喪。寵二玉，弗虞其有衆。民允曰：‘余及汝偕亡。’惟茲虐德，暴動無典。夏有祥，在西在東，見彰于天。其有民率曰：‘惟我速禍。’咸曰：‘曷今東祥不彰？’今其如台？”

湯曰：“汝告我夏隱率若茲？”

尹曰：“若茲。”

湯盟質及尹。茲（？）乃柔（？），大禜。湯往征弗附。摯度，摯德不僭。自西翦西邑，戡其有夏。

夏播民入于水，曰：“戰！”

帝曰：“一勿遺。”



尹誥
惟尹旣及湯咸有一德。尹念天之敗西邑夏，曰：“夏自絕其有民，亦惟厥衆。非民無與守邑，厥辟作怨于民，民復之，用離心，我翦滅夏。今后曷不監？”

摯告湯曰：“我克協我友，今惟民、遠邦歸志。”

湯曰：“於乎！吾何作于民，俾我衆勿違朕言？”

摯曰：“后，其賚之，其有夏之金玉、田邑予之，吉言乃致衆于亳中邑。”



程寤
隹王元祀正月旣生魄，太姒梦见商廷惟棘，乃小子发取周廷梓树于厥外，化为松柏棫柞。寤惊，告王。王弗敢占，诏太子发，俾灵名凶，祓。祝忻祓王，巫率祓太姒，宗丁祓太子发，币告宗祊社稷，忻于六末山川，攻于商神，望，烝，占于明堂。王及太子发并拜吉梦，受商命于皇上帝。兴，曰：“发，汝敬听吉梦，朋棘��梓松，梓松柏副，棫覆柞柞，化为雘。呜呼，何警非朋，何戒非商？何用非树，树因欲，不违材。如天降疾，旨味旣用，不可药，时不远。惟商戚在周，周戚在商，择用周果、悫、不忍，绥用多福。惟梓敝，不义泛于商。俾衡量亡乏，明明在向，惟容纳棘，抑欲惟柏。梦，徒庶言‘逢中有物。’ [2]亡秋明武威，如棫柞无根。呜呼，敬哉！朕闻周长不贰，务亡勿用，不惎，思卑柔和顺，生民不灾，怀允。呜呼！何监非时？何务非和？何畏非文？何保非道？何爱非身？何力非人？人谋强，不可以藏。後戒，後戒，人用汝谋，爱日不足。”



保训
惟王五十年，不豫。王念日之多歷，恐墜寶訓。

戊子，自頮水。

己丑，昧爽□□□□□□□□□□□王若曰：“發，朕疾漸（？）甚，恐不汝及訓。昔前人傳寶，必受之以僮。今朕疾允病，恐弗堪終，汝以書受之。欽哉！勿淫！昔舜久作小人，親耕于鬲茅，恭求中，自稽厥志，不違于庶萬姓之多欲，厥有施于上下遠邇。乃易位設稽，測陰陽之物，咸順不逆。舜旣得中，言不易實變名，身茲服惟允。翼翼不懈，用作三降之德。帝堯嘉之，用授厥緒。於乎！祗之哉！昔微假中于河，以復有易，有易服厥罪。微無害，乃歸中于河。微志弗忘，傳貽子孫，至于成湯，祗服不懈，用受大命。於乎！發，敬哉！朕聞茲不久，命未有所延。今汝祗服毋懈，其有所迪矣，不及爾身受大命。敬哉！毋淫！日不足，惟宿不羕。”


